
OPIS PROBLEMA

Učenici Osnovne škole Osman Nakaš u sarajevskom naselju Čengić Vila 2, u općini Novi Grad i u 2024. 
godini se suočavaju s ozbiljnim sigurnosnim prijetnjama prilikom odlaska i dolaska iz škole, uprkos 
nedavno postavljenim ležećim policajcima. Iako su ove mjere poboljšale sigurnost, u okolini škole i dalje 
nedostaju odgovarajuća signalizacija, poput svjetlosnih upozorenja ili LED osvjetljenja na pješačkim 
prelazima, brzinomjera, ili policijskog službenika koji bi nadzirao saobraćajnicu u terminima kada 
djeca idu u školu, što i dalje povećava opasnost na cestama. Dodatne mjere zaštite, kao što su jasna 
signalizacija, ključne su za sigurnost pješaka, naročito djece koja često nisu svjesna rizika na prometnim 
ulicama.

Mnogi vozači ne poštuju ograničenja brzine, a nesigurni prelazi za pješake su slabo označeni ili 
neosvjetljeni, što dovodi do saobraćajnih nesreća u kojima su žrtve upravo učenici ove škole. U prethodnih 
par godina, desile su se najmanje 3 saobraćajne nesreće ispred Osnovne škole Osman Nakaš u kojima 
su žrtve bili upravo učenici. Ova i slične situacije ne samo da ugrožavaju fizičku sigurnost učenika, već 
takođe izazivaju strah i anksioznost kod učenika i roditelja, koji su zabrinuti za sigurnost svoje djece na 
putu do škole. 

Prelazak ceste postaje još opasniji kada uzmemo u obzir da su učenici, kao pješaci, često usmjereni 
na svoje telefone ili razgovor sa vršnjacima, što može ometati njihovu pažnju. U takvim situacijama, svaki 
trenutak nepažnje od strane vozača može dovesti do tragičnih ishoda. 

Roditelji su s pravom zabrinuti zbog sigurnosti svoje djece na putu do škole. Strah od saobraćajnih 
nesreća može uticati na odluke roditelja, koji često biraju da svoju djecu voze do škole umjesto da ih 
puste da idu pješice zajedno sa svojim vršnjacima, čime se dodatno smanjuje fizička aktivnost djece i to 
takođe utiče na socijalni razvoj djeteta.

Slika 1: Mjesna zajednica Čengić Vila 2 Novi Grad Sarajevo (Google Maps)

Važno je istaći da u krugu škole postoji jedan saobraćajni znak koji ukazuje na to da je škola u blizini, 
ali na njemu ne radi svjetlosna signalizacija, te time gubi svoj smisao. Takođe, nedavno su postavljeni i 
ležeći policajaci, ali njima se ostvaruje samo jedan od ciljeva da djeca budu sigurna na putu od kuće do 
škole. Osnovna škola Osman Nakaš je škola koju pohađa između 700 i 800 učenika, te zbog toga treba biti 
sigurna škola u svakom smislu te riječi.

PRIJEDLOG RJEŠENJA

Najefikasniji načini rješavanja pomenutog problema su: 

1. prisustvo policijskog službenika u blizini škole.
2. unapređenje svjetlosne signalizacije.
3. postavljanje radara za mjerenje brzine automobila.
4. edukacija učenika.

1. Prisustvo policijskog službenika u blizini škole

Prisutnost policijskog službenika u blizini škola ima značajnu ulogu u povećanju sigurnosti učenika, 
učitelja i svih ostalih koji se nalaze u okolini škole. Osiguravanje sigurnosti na putu do škole i u njenoj 
neposrednoj blizini jedan je od ključnih faktora za smanjenje rizika od saobraćajnih nesreća i drugih 
potencijalno opasnih situacija.

Policijski službenik na ulicama blizu škole djeluje kao preventivna mjera koja odvraća vozače od 
prebrze vožnje i nepažnje. Njegova prisutnost povećava svijest među vozačima o potrebi poštovanja 
saobraćajnih pravila, što direktno smanjuje rizik od nesreća. Takođe, policajac može brzo reagirati u 
slučaju bilo kakvih nesreća ili hitnih situacija, što može spasiti živote.

Slika 2: Pozitivan primjer iz ZDK (zenicablog.com)

2. Unapređenje svjetlosne signalizacije

Osvjetljavanje pješačkih prelaza poboljšava vidljivost i upozorava vozače na prisutnost pješaka, 
posebno u uslovima slabe vidljivosti. Instalacija LED svjetala uz pješački prelaz koja se aktiviraju kada se 
pješaci priblize prelazu, kao i postavljanje dodatnih znakova za upozorenja na opasnost i blizinu škole, u 
mnogome doprinose smanjenju nesreća.

Trenutno se ispred škole nalazi jedan pješački prelaz koji nije adekvatno označen, te nemali broj puta 
vozači automobila uopće ne staju kada se u blizini nalaze pješaci. Takođe, sem jednog nefunkcionalnog 
znaka koji označava blizinu škole, ne postoji nikakvo drugo upozorenje da je škola u blizini.

Slika 3: primjer LED pješačkog prelaza (Google)

Slika 4: trenutni pješački prelaz i svjetlosna signalizacija koja nije u funkciji

3. Postavljanje radara za mjerenje brzine automobila

Radari za mjerenje brzine mogu pomoći u kontroli brzine vozila u školskim zonama. Oni mogu 
automatski snimati vozila koja prekorače brzinu, što dovodi do kažnjavanja prekršitelja. Upravo na taj 
način je najefikasnije upozoriti ljude da smanje brzinu i obrate pažnju na blizinu škole, te bi se time 
odvratili vozači od prebrze vožnje u blizini škola. 

Radari trebaju biti postavljeni na strateškim lokacijama u blizini škola, gdje se očekuje veći promet 
pješaka, s vidljivim oznakama kako bi vozači bili upozoreni na njihovu prisutnost. Takođe, informacije o 
brzini vozila mogu se prikazivati na elektronskim tablama za praćenje brzine vozila, podsjećajući vozače 
da smanje brzinu.  Odličan primjer da radari uspješno kontrolišu brzinu vozila u blizini škola su radar 
kod Osnovne škole Vladislav Skarić na Skenderiji, te kod Osnovne škole Deveta osnovna škola Ilidža u 
Rakovici. Cijena postavljanja jednog uređaja iznosi oko 40.000 KM.

4. Edukacija učenika Osnovne škole Osman Nakaš

Osnovna stvar od koje treba započeti ovu temu je povećanje znanja učenika Osnovne škole Osman 
Nakaš o pravilima saobraćaja i sigurnom ponašanju u saobraćaju i na putu od kuće do škole doprinosi 
njihovoj ličnoj sigurnosti. 

Uvođenje programa edukacije u škole, uključujući simulacije, interaktivne radionice i posjete lokalnih 
policajaca. Ovo će pomoći učenicima da prepoznaju opasnosti i nauče kako da se sigurno ponašaju na 
putu. 

BIHAMK je 2010. godine pokrenuo kampanju pod nazivom „Dijete u saobraćaju“ namjenjenu edukaciji 
djece predškolskog uzrasta iz oblasti saobraćaja, te tako nešto treba biti pokrenuto.

Slika 5: naslovi iz novinskih portala o saobraćajnim nesrećama u blizini OŠ Osman Nakaš i u Buća Potoku

MODEL REALIZACIJE

Jedan od načina je javno partnerstvo gdje Općina Novi Grad Sarajevo u saradnji sa višim nivoima vlasti 
poput Vlade Kantona Sarajevo, tačnije Ministarstvom saobraćaja Kantona Sarajevo, firmi i institucija 
Kantona Sarajevo, može u javnom partnerstvu zajednički izgraditi potrebnu svjetlosnu signalizaciju, 
ležeće policajce i radare za kontrolu brzine automobila.

PUT DO REALIZACIJE

Prvi korak u realizaciji projekta je izdvajanje budžetskih sredstava za dokumentaciju, idejni projekat, 
izvedbeni projekat i prateće studije. 

Prije početka gore navedenih aktivnosti, bilo bi dobro pokrenuti inicijativu kroz Općinsko vijeće, te 
organizovati javnu raspravu u mjesnoj zajednici kako bi se građani upoznali sa idejom, dali svoje mišljenje, 
te kako bi se stekao uvid o stavu građana i vijećnika o izgradnji svjetlosne signalizacije, ležećih policajaca 
i radara. Takođe, inicijatori bi trebali održati sastanke i na druge načine upoznati zainteresovane strane o 
procesu te steći uvid u njihove stavove i mišljenja.

ZAINTERESOVANE STRANE

Za realizaciju ovog projekta interesovanje pored samih građana mogli bi pokazati brojni stakeholderi 
koji imaju moć odlučivanja ili interes za njegovu realizaciju. Tu su primarno Općina Novi Grad i Ministarstvo 
saobraćaja Kantona Sarajevo. Pored njih tu su i Policijska uprava Novi  Grad Sarajevo, Ministarstvo 
obrazovanja Kantona Sarajevo, uprava Osnovne škole Osman Nakaš i Vijeće roditelja Osnovne škole 
Osman Nakaš. 

U proces realizacije javne politike kao stakeholdere treba ukljičiti i političke partije koje djeluju u Općini 
Novi Grad Sarajevo i Kantonu Sarajevo, Ministarstvo unutrašnjih poslova Kantona Sarajevo, nevladine 
organizacije koje se bave saobraćajem, djecom, urbanim planiranjem i ekologijom, kao i Fakultet za 
saobraćaj i komunikacije Univerziteta u Sarajevu. Sve navedene stakeholdere potrebno je kontaktirati i 
uključiti u proces realizacije s ciljem dolaska do što kvalitetnijeg i što boljeg konačnog rješenja, uklanjanja 
eventualnih nesuglasica i kreiranja atmosfere prihvatanja, kao i u cilju što brže realizacije projekta.

Općina Novi Grad Sarajevo
Specifična uloga: Općina je odgovorna za pružanje općinskih resursa, koordinaciju sa drugim 

Uloga u procesu: Koordinator aktivnosti na nivou općine, obezbjeđivanje infrastrukture i koordinacija 
sa drugim institucijama.

institucijama na lokalnom nivou i implementaciju mjera na terenu. Takođe, ima ključnu ulogu u 
angažovanju zajednice i podršci inicijativama u skladu sa lokalnim prioritetima.



Ministarstvo saobraćaja KS
Specifična uloga: Ministarstvo saobraćaja je odgovorno za regulisanje saobraćajnih politika, uvođenje 

i praćenje saobraćajnih propisa, kao i obezbjeđivanje infrastrukturnih rješenja koja se tiču saobraćaja.
Uloga u procesu: Koordinacija sa saobraćajnom infrastrukturom i regulacijama, te pružanje tehničke 

i logističke podrške.

MUP KS (Ministarstvo unutrašnjih poslova Kantona Sarajevo)
Specifična uloga: MUP KS igra ključnu ulogu u obezbjeđivanju bezbjednosti, implementaciji saobraćajnih 

propisa i sankcionisanju prekršilaca, kao i prevenciji nasilja i drugih negativnih društvenih pojava.
Uloga u procesu: Osiguranje zakonske primjene i bezbijednosti na terenu.

Policijska uprava Novi Grad Sarajevo
Specifična uloga: Policijska uprava Novi Grad je odgovorna za sprovođenje lokalnih bezbijednosnih 

mera, patroliranje, reagovanje na incidente i saradnju sa drugim institucijama.
Uloga u procesu: Monitoring i izvršenje bezbjednosnih procedura na lokalnom nivou, saradnja sa 

Općinom i MUP-om.

Ministarstvo obrazovanja KS
Specifična uloga: Ministarstvo obrazovanja je odgovorno za razvoj obrazovnih politika, implementaciju 

školskih programa i saradnju sa školama u vezi sa pitanjima koja se odnose na obrazovne standarde i 
sigurnost učenika.

Uloga u procesu: Kreiranje edukativnih inicijativa i podrška školama u implementaciji obrazovnih 
sadržaja vezanih za sigurnost i socijalnu odgovornost.

Uprava škole
Specifična uloga: Uprava škole odgovorna je za upravljanje školskim resursima, organizaciju aktivnosti 

unutar škole i obezbijeđivanje implementacije obrazovnih i sigurnosnih politika.
Uloga u procesu: Obezbjeđivanje primjene sigurnosnih mjera, organizacija obrazovnih aktivnosti za 

učenike i saradnja sa Ministarstvom obrazovanja KS.

Vijeće roditelja
Specifična uloga: Vijeće roditelja igra ključnu ulogu u obezbjeđivanju saradnje između škole i roditelja, 

pružanju povratnih informacija o potrebama učenika i podršci obrazovnim inicijativama.
Uloga u procesu: Angažovanje roditelja i stvaranje podrške za obrazovne i sigurnosne inicijative unutar 

škole.

Nosioci procesa:
Za sprovođenje cjelokupnog procesa i koordinaciju između svih aktera, Općina Novi Grad Sarajevo je 

nosilac procesa, dok će Ministarstvo saobraćaja KS i MUP KS pružati ključnu tehničku i bezbjednosnu 
podršku. Svi ostali akteri (Ministarstvo obrazovanja KS, Policijska uprava, Uprava škole, Vijeće roditelja) 
djeluju u saradnji sa nosiocem procesa kako bi se obezbijedila uspješna implementacija i monitoring 
predloženih mjera.

FORMULACIJA ZAHTJEVA

Za početak implementacije ovog projekta, potrebno je uputiti formalni zahtjev Općinskom vijeću za 
alokaciju sredstava iz budžeta. Zahtjev bi trebao uključivati:

•	 Izrada idejnog i izvedbenog projekta: Prvi korak u implementaciji je izrada tehničke 
dokumentacije, uključujući idejni i izvedbeni projekt, koji će omogućiti detaljno planiranje i 
realizaciju rješenja.

•	 Organizacija konsultacija: Preporučuje se organizacija konsultacija s roditeljima, lokalnom 
zajednicom i svim zainteresovanim stranama, kako bi se omogućilo građanima da iznesu svoje 
mišljenje i stvore osjećaj zajedničke odgovornosti za sigurnost u školskoj zoni.

•	 Organizacija sastanka svih stakeholdera: Organizovati sastanak svih stakeholdera sa njihovim 
predstavnicima na sjednici Općinskog viječa, te kao rezultat napraviti akcioni plan, zaključak i 
dokument koji definira obaveze svakog od njih. 

Uloga Vijeća: Podrška Općinskog vijeća ovom projektu odražava odgovornost prema najosjetljivijim 
članovima zajednice – djeci. Podrška vijeća pokazuje opredjeljenost za izgradnju sigurnijeg okruženja za 
buduće generacije.

TEHNIČKE SPECIFIKACIJE

1.	 Ležeći policajci: Preporučuje se postavljanje ležećih policajaca prema standardima koji 
omogućuju sigurnu i efikasnu kontrolu brzine vozila. Mogu se koristiti tipovi ležećih policajaca 
koji su specifično dizajnirani za smanjenje brzine u zonama s velikim brojem pješaka, sa nagibima 
koji ne ugrožavaju udobnost vozača i putnika, ali dovoljno efikasno usporavaju vozila. Naravno 
sve navedeno mora biti u skladu sa Pravilnikom o postavljanju posebnih objekata na cesti radi 
smanjenja brzine kretanja vozila.

2.	 LED svjetlosna signalizacija: Instalacija LED svjetlosnih signala sa senzorima koji aktiviraju 
svjetlosnu signalizaciju kada se pješaci približe prelazu. Ovi uređaji trebaju biti dugotrajniji i 
energetski efikasni, s dugim životnim vjekom i minimalnim održavanjem.

3.	 Lokacije radara: Radari trebaju biti postavljeni na strateške lokacije u blizini škole, posebno na 
raskrsnicama i uličnim dijelovima gdje je najveća frekvencija vozila i pješaka. To uključuje ulice 
koje vode do škole ili pješačke zone koje se često koriste.

13 SIGURNO U ŠKOLU



ALTERNATIVNA RJEŠENJA

Kao privremene mjere, dok se ne implementiraju trajnija rješenja, mogu se postaviti mobilni saobraćajni 
znakovi koji upozoravaju vozače na školsku zonu i ograničenje brzine. Ovi znakovi mogu biti postavljeni 
uz pomoć lokalnih vlasti i policije, kako bi se odmah povećala sigurnost u toj oblasti.

PLAN IMPLEMENTACIJE

Faza 1: Analiza trenutnog stanja i konsultacije s građanima (3 mjeseca)
•	 Prikupljanje podataka o trenutnim uvjetima u saobraćaju i organizacija javnih rasprava.

Faza 2: Izrada tehničke dokumentacije (6 mjeseci)
•	 Izrada idejnog i izvedbenog projekta, uključujući tehničke specifikacije.

Faza 3: Implementacija prvih mjera (6 mjeseci)
•	 Policajac ispred škole u terminu kada učenici idu u i iz skole i provođenje mjera za poboljšanje 

sigurnosti.

Faza 4: Postavljanje svjetlosne signalizacije i radara (6 mjeseci)
•	 Instalacija LED svjetlosne signalizacije i postavljanje radara za mjerenje brzine.

MONITORING I EVALUACIJA

Pokazatelji uspjeha:

•	 Smanjenje brzine vozila u školskoj zoni.
•	 Manji broj saobraćajnih prekršaja i nesreća u toj oblasti.
•	 Povratne informacije roditelja i učitelja o percepciji sigurnosti.

Plan evaluacije:
•	 Periodične evaluacije svakih šest mjeseci, koje će omogućiti uočavanje bilo kakvih problema u 

implementaciji i pravovremeno prilagođavanje mjera.

AKTIVNOSTI PROMOCIJE I INFORMISANJA

•	 Podizanje svijesti: Organiziranje kampanja za vozače i učenike o važnosti sigurnosti u saobraćaju.

•	 Uključivanje medija: Angažiranje lokalnih medija za promociju projekta i informisanje šire 
zajednice o ciljevima i napretku inicijative.

